
Mi piacissi vìdila arrè

Canuscivu ‘na signura ‘mpurtanti,
bedda di facci e sicuru bedda di cori.
Fìmmina sperta, struita e ‘ntilligenti,
limpida comu l’acqua di na surgenti.

Taliannula ‘nta ll’occhi,
ristavu ‘alluccutu,
ristavu allammicatu, 
ristavu emozzionatu.

Mi parsiru du lampadini di milli,
cu ‘na luci casda e pinitranti,
nun sappi cchiù chi fari,
si l’avìa salutari o l’avìa vasari.

Nni taliamu ‘nta ll’occhi.
Cci vuliva diri tanti cosi,
mi niscì sulu un cumplimentu,
dopu, fù tuttu un turbamentu.

Mi piacissi vìdila arrè. Cci dicissi: 

chi si bedda, chi si fina, 
mi pari ‘na riggìna, 
nun mi fari spasimari, 
avvicìnati, fatti vasari.

S’è veru ca esisti la spiranza,
mi armu di Santa pacenza,
senza tempu ne scadenza
aspettu ca s’avvera ‘sta crianza.

